
Ka dinako tse ding, ho molemo ho dumellana hore le 

fapana ka maikutlo. Ha se ditaba tsohle tse hlokang ho 

ngangisanwa ho fihlela letsatsi le dikela. Ena ke thuto 

eo Belinda Bovine wa namane le motswalle wa hae wa 

hlooho ya kgomo Dumisani wa ledinyane la drakone ba 

ileng ba ithuta yona ho se ho se monate.

Ho fedisa ngangisano ya bona e matla empa e bothoto 

ka letsatsi leo le seng monate, le tletseng ditshintshi 

la lehlabula, ba ile ba emela ho fihlela letsatsi le 

dikela, ha ditho tsohle tse 90 tsa lelapa labo Belinda di 

kgutlela hae ho tswa naheng. Mme he, bohle ba ne ba 

lapile ele ka nnete.  

“Kgele, dumela, Dumisani. Ke hantle hakaakang ha o  

tlo ba le rona bakeng sa dijo tsa mantsiboya,” ha rialo 

mme wa Belinda a ba kena hanong ka boomo jwaloka 

ha a ne a hlola a etsa ha ba babedi bao ba qala ho 

qwaketsana. Ha ba a ka ba mo utlwa le ho mo utlwa. 

“Ha ho jwalo!” ha nganga Dumisani. 

“Ho jwalo!” ha hanyetsa Belinda, ba ntse ba  

romotsa dijo tse monate tsa mantsiboya. Ho ne ho  

se dijo tse monate jwaloka tse tsholwang lesakeng  

la Rasdorf Farm.

“Ha ka ho modumo o moholo ho feta,”  

ho nganga Belinda. 

“Seo ha se kgonahale hohang!” ha rialo Dumisani  

ka mahlo a benyang, a makaletse taba eo. “Ha ka  

ho kotsi mme ho ka fedisa tsohle!”  

“Tloha mona!” Mantswe a phoqang a tswa molomong 

wa Belinda o tletseng dijo. 



“Lona ba babedi a ke le tloheleng ho ngangisana tjena, 

ho seng jwalo le tla ya jella ka ntle kwana,” ha omana 

mme wa Belinda, eo jwale a neng a se a tenehile. 

Ho omanngwa hoo ha tlisa kgutso e neng e ka tliswa 

feela ke dimpa tse kgotsheng. Ho kgora le ho kgotsofala 

ho phomotsang mmele, ho dumellang mohodu ho etsa 

mosebetsi wa ona: ho thuisa, thuisa, le ho thuisa.  

Kgutso e bile kgutshwane. Ha mme wa Belinda a ba 

tshella metsi a tshikgunyang a monate, bobedi boo ba 

qalella ho phehisana hape.  

“Ha ka ho kotsi ho feta ho bile ho a bolaya. Mme o re 

ho baka hore lefatshe le futhumale,” ha rialo Belinda 

ka boitshepo. E ne e se ntho e netefaditsweng eo a neng 

a bua ka yona, empa e le phephetso feela ho Dumisani. 

“Ka nnete! Mpontshe bopaki,” ha omana Dumisani. 

Belinda a dumela ka makoko a maholo. Bohle  

ba tsitsipane.

“Seo ha se letho!” ha nyatsa Dumisani.  

“Tshwara metsi a ka.”

Belinda a bohla.

Jwale, Belinda le Dumisani ba ne ba eso tsebe dintlha 

tsena tse tharo. 

Ntlha ya pele: Nakong ya tshilo, mehodu e mene ya 

kgomo e baka ho tlala ha gase e bitswang metheine. 

Kgomo e ntsha gase ena ka ho bohla. 

Ntlha ya bobedi: Didrakone di ka kgona feela ho 

fofa kamora hoba dijo tsa tsona di thuisitswe ka ho 

phethahala. Di sebedisa e mene ya mehodu ya tsona 

e robedi ho sila dijo tseo jwaloka ha dikgomo di etsa, 

e leng ho hlahisa gase ya metheine le ona. Mehodu e 

meng e mene e tjhesa metheine. Ke kahoo ho dumelwa 

hore didrakone di “phefumoloha” mollo, empa feela ele 

kamoo di bohlang. 

BOOOOOOOOOOOHL!

BUUUUUUUUUHLLL!

Yaba...

Ha bohla Dumisani.



Ho bohla ha Dumisani e ne e se tlhasenyana feela. Ha e 

kopana le ho bohla ka boikgantsho ha Belinda ho tloha 

botebong ba mpa ya hae, ho phatloha ha tlosa marulelo 

mme ha heletsa lesaka leo lohle la polasi ya Rasdorf Farm. 

E bile lehlohonolo hore badudi bohle ba ile ba kgona  

ho pholoha ba sa tswa kotsi. Re lokela hore, le ha ho  

le jwalo, ebile bomadimabe hore tshenyo e kana e  

bakwe ke ho ngangisana ha bothotonyana feela. Sena 

sohle se bontsha hore, ka dinako tse ding, ho molemo  

ho dumellana hore le fapana ka maikutlo. 

Mme ka lehlohonolo, lekgetlo la pele, tabeng ena e 

hlokolosi, Belinda le Dumisani ba qetella ba dumellana.

BOOOOM!
Ka-BLAAAAM!

Ntlha ya boraro – mme ena ke e bohlokwa ka ho fetisisa: 

Gase ya metheine e a tuka. Sena se bolela hore tlhase e 

nyane haholo e ka baka ho phatloha ho hoholo ho feta.

Setshwantsho
Sheba ka hloko setshwantshong se maqepheng a mabedi a qalang a pale. 

 L Ke dikgomo le diterakone tse kae tseo o di bonang tafoleng?

 L Ho na le dijo dife tseo di ka di jang?

 L O nahana hore di nwang?

 L Na o ka fumana Dumisani, Belinda le mme wa hae?

Mehopolo eo le ka buang ka yona
O nahana hore ke hobaneng ha Belinda le Dumisani ba ngangisana hangata 
hakaale? Na o nahana hore ka dinako tse ding ho molemo ho tlohella taba eo le sa 
dumellaneng ka yona? Hobaneng o nahana jwalo/hobaneng o sa nahane jwalo?

Ke eng se nkuwang e le nnete? Ke mang ya etsang qeto ya hore na polelo ke nnete?

Mosebetsi wa matsoho
Etsa setshwai sa buka ka hlooho ya kgomo kapa hlooho ya terakone hodimo.

Tshebetso
Bapala pale ya hao le ditho tsa lelapa leno le/kapa metswalle.

Ho bala
Ke hobaneng o nahana hore pale e bitswa Ho dumellana bakeng sa ho fapana 
ka maikutlo? Na o nahana hore Belinda le Dumisani ba ithutile thuto ya hore ka 
nako e nngwe ho bohlale ho tlohela taba eo le sa dumellaneng ka yona? Fana ka 
ma/lebaka bakeng sa maikutlo a hao.

Ho ngola
Ngola pale ka ho sebedisa mongolo o tswang paleng.

